
Laudatio de Maite Taboada  

Ingreso como académica correspondente da Real Academia Galega de 
Ciencias  

Pazo de San Roque, Santiago de Compostela, 9 de setembro de 2026  

Senén Barro Ameneiro, académico numerario  

Sr. presidente da Real Academia Galega de Ciencias, autoridades, académicas e 
académicos, familiares e amigos de Maite, señoras e señores e, por suposto, 
querida Maite:  

20 segundos de silencio  

Acaban de escoitar vinte segundos sen palabras. Escasamente o tempo de 
camiñar desde a reitoría ao centro da Praza do Obradoiro ou de recitar o poema 
XXIX dos «Proverbios y cantares» de Antonio Machado, publicado na súa sublime 
obra Campos de Castilla en 1912. Non foron 20 segundos sen comunicación. O 
silencio tamén fala: xera expectación, incomodidade, desconcerto, ausencia, 
desconexión, dispara hipóteses, eu un milleiro doutras cousas. Pode nacer da 
dúbida, dunha profunda emoción, do desacordo, da procura de argumentos ou da 
súa absoluta ausencia. Neste caso, quixen evidenciar neses 20 segundos o valor 
intrínseco do silencio, pero tamén o das palabras ausentes durante o mesmo. 
Maite dedicou a súa vida a comprender a linguaxe e a procurar que tamén o fagan 
as máquinas, capaces xa de entender -maquinalmente- os textos, e de xeralos 
con acerto e utilidade ou de recoñecer neles sentimentos humanos.  

Quero agradecerlle á Academia que me encargase pronunciar esta laudatio, 
honrándome e alegrándome ao mesmo tempo, xa que me permite falarlles de 
alguén que, por riba dos méritos que xustifican o seu ingreso nesta Academia, é 
excepcional como científica e como persoa.  

Cando se aprecia e valora moito a alguén, a quen ademais se respecta tanto 
intelectualmente, un teme por igual quedar curto ou excederse nas súas palabras. 
Preocúpame especialmente o teu xuízo, Maite, non só por seres a aludida, senón 
porque dedicaches a túa vida a estudar como avaliamos e opinamos con 
palabras, así que o teu será un xuízo sumarísimo.  

I. A Academia  

Quero, antes de nada, referirme á casa que hoxe te recibe. Esta Real Academia 
naceu da vontade de seis galegos ilustres -Enrique Vidal Abascal, 
Isidro Parga Pondal, Luis Iglesias, Domingo García-Sabell, Antonio Fraguas 
e Eugenio Torre Enciso- que en 1973 asinaron a solicitude de creación dunha 
Academia Galega de Ciencias, creada por Real decreto en 1977 e constituída en 



1978, con don Enrique Vidal Abascal como primeiro presidente. Pronto 
cumpriremos, polo tanto, medio século de vida.  

Os Estatutos encoméndannos, como primeiro dos nosos fins, «fomentar a 
investigación, o estudo e a divulgación das Ciencias e das súas aplicacións e a 
incorporación do coñecemento científico á sociedade».  

Os mesmos Estatutos pídennos asesorar os poderes públicos e as institucións 
que o soliciten, elaborar informes e ditames, e algo que quero salientar 
especialmente porque hoxe vén aínda máis a conto: «achegar á sociedade en 
xeral, a través dos distintos medios de comunicación, información e opinión 
documentada e contrastada sobre cuestións de índole científica». E tamén «vixiar 
e difundir o uso correcto da linguaxe científica». É dicir, a Academia está para facer 
ciencia e para facer que a ciencia chegue á sociedade, non só a través de 
publicacións científicas, senón tamén da palabra rigorosa, pero clara e accesible. 
Por iso, nesta benvida que lle damos a Maite Taboada, quero reivindicar o valor da 
palabra e, sobre todo, o valor das súas palabras.  

Os Estatutos prevén, xunto aos académicos de número, que deben residir en 
Galicia, a figura dos académicos correspondentes: doutores que destaquen pola 
súa actividade investigadora, «nacionais ou estranxeiros», adscritos a unha 
sección e con capacidade para propoñer iniciativas a través dela. É a maneira que 
ten esta casa de dicir que a ciencia galega non remata na raia do Miño nin no Eo, e 
que quen fai ciencia excelente lonxe de aquí, pero con Galicia no corazón, tamén 
fai ciencia galega posta ao servizo da sociedade.  

Formar parte da Academia é unha honra para quen ingresa, sen dúbida. Pero 
tamén a Academia se honra ao recibir a Maite Taboada. Unha academia, como 
institución do coñecemento, vale o que valen os seus membros e os seus 
propósitos, así que hoxe valemos máis. Ademais, temos que celebrar 
especialmente que sexa unha académica a que hoxe ingresa. Nos últimos anos 
ingresaron como académicas correspondentes outras científicas brillantes. Sirvan 
de exemplo as máis recentes: Marisol Soengas, Beatriz González López-
Valcárcel, Otilia Mó ou María Martinón, ás que hoxe se suma Maite. Non é unha 
cota, pero si unha débeda que Galicia ten co seu propio talento.  

II. A científica  

Non hai tempo para relatar nin sequera minimamente o currículo de Maite 
Taboada. Pero é obrigado ofrecerlles polo menos algúns detalles da súa insigne 
traxectoria. Maite é catedrática distinguida -Distinguished Professor- de 
Lingüística na Simon Fraser University, en Vancouver, onde dirixe o Laboratorio de 
Procesamento do Discurso -Discourse Processing Lab-, e 
é Fellow da Royal Society of Canada desde 2022, a máxima distinción académica 



daquel país. Estudou filoloxía inglesa na Universidade Complutense de Madrid e 
fixo un mestrado en Lingüística Computacional na Carnegie Mellon University -un 
dos santuarios da investigación en IA-. Doutorouse en 2001 na Complutense 
cunha tese sobre o diálogo orientado a tarefas en inglés e en español e, tras 
un posdoutoramento en Intelixencia Artificial na Universidade de Alberta, 
incorporouse á Simon Fraser en 2001, onde percorreu todos os chanzos 
académicos ata chegar á cátedra que hoxe ocupa.  

Maite defínese a si mesma como «unha lingüista que traballa na intersección da 
análise do discurso e a lingüística computacional». É unha definición propia 
dunha persoa modesta, e os científicos brillantes non sempre o son. O que fai, 
digamos, é ensinarlles ás máquinas a entender non só o que dicimos, senón 
tamén como o dicimos. É dicir, se estamos a favor ou en contra, se somos 
irónicos, se construímos un argumento ou só insultamos, ou se un comentario 
nun xornal dixital achega algo á conversa ou a envelena.  

Un dos seus artigos na revista Computational Linguistics, «Lexicon-
Based Methods for Sentiment Analysis», publicado en 2011, é un dos traballos 
fundacionais da análise de sentimentos, a tecnoloxía que hoxe permite saber que 
opinan millóns de persoas sobre un produto, un político ou as vacinas, poñamos 
por caso. Tan fundamental é esta publicación científica que a Asociación de 
Lingüística Computacional -Association for Computational Linguistics- lle 
concedeu en 2021 o seu Test of Time Award, o premio que se outorga aos traballos 
que resistiron como fitos científicos o paso do tempo, implacable na vida, pero 
aínda máis na vida científica, onde a maior parte do publicado ten un valor 
efémero -e unha parte non pequena, por certo, nin sequera ten valor-. Na IA aínda 
máis, porque o dinamismo do campo é tal que cousas que eran vangarda hai 
poucos anos hoxe son historia.  

Pero o que máis me interesa da traxectoria de Maite é cara a onde levou ese 
coñecemento. Co seu equipo construíu o Corpus de Opinións e Comentarios da 
núa universidade -SFU Opinion and Comments Corpus-, con máis de seiscentos 
mil comentarios de lectores de The Globe and Mail; desde 2019 lidera o proxecto 
de Seguimento da brecha de xénero -Gender Gap Tracker-, que mide cada día 
cantas mulleres e cantos homes son citados como fontes nos principais medios 
canadenses; investiga como detectar a desinformación, o discurso de odio e a 
linguaxe tóxica na rede; e asesorou o Centro Común de Investigación da Comisión 
Europea e o Departamento de Asuntos Políticos das Nacións Unidas. É dicir, 
converteu a lingüística computacional nunha ferramenta para mellorar a saúde da 
conversa pública, que é tanto como dicir a saúde da democracia. Ela mesma o 
dixo ao ser elixida para a Royal Society of Canada: «Espero que o meu traballo nos 



axude a entender como nos comunicamos, como transmitimos opinión e 
avaliación, e como podemos manter conversas máis sas, dentro e fóra da rede».  

Cando eu mesmo ingresei nesta Academia, hai xa once anos, titulei o meu 
discurso coa pregunta coa que Alan Turing abría en 1950 o seu célebre artigo na 
revista Mind: «Propoño considerar a pregunta: poden pensar as máquinas?». Hoxe, 
na miña opinión, as máquinas pensan; aínda non como nós, certamente, pero 
fano cando resolven problemas matemáticos que resistiron anos de intentos 
humanos por atoparlles resposta; cando un robot é capaz de moverse en 
contornas dinámicas e complexas, resolvendo tarefas difíciles; cando detectan e 
describen patoloxías en imaxes médicas ou conectan informacións dispersas e 
extraen conclusións non formuladas explicitamente.  

Hoxe as máquinas falan, len, escriben e escoitan case coma nós e, en moitos 
casos, mellor; e conseguímolo convertendo as palabras na materia prima da 
intelixencia artificial. Wittgenstein escribiu no Tractatus que «os límites da miña 
linguaxe significan os límites do meu mundo». Só podemos pensar, comprender e 
expresar aquilo para o que dispoñemos dunha linguaxe. O que non podemos 
formular queda fóra do noso mundo intelixible, aínda que poida existir ou mesmo 
sentirse. Por iso, ampliar a nosa linguaxe amplía tamén, en certo sentido, o noso 
mundo.  

Durante séculos, a intelixencia colectiva da humanidade -un concepto que lle 
gustaba especialmente a Enrique Vidal, primeiro presidente da RAGC, como xa 
dixen- medrou ao ritmo da súa linguaxe. Porque a intelixencia colectiva humana 
non está en ningún cerebro: está entre eles. Construíuse sobre a linguaxe, que foi 
a primeira tecnoloxía capaz de sacar unha idea dunha cabeza e poñela noutra. 
Cada vez que ampliamos esa linguaxe -cando inventamos a escritura, a imprenta, 
a notación matemática ou o vocabulario da ciencia- non só puidemos dicir máis 
cousas senón pensalas xuntos, e tamén xuntos levalas a cabo. Ampliar a linguaxe 
foi sempre ampliar a intelixencia colectiva e, con ela, as súas posibilidades.  

Durante a maior parte da historia da informática, falar cunha máquina esixía 
aprender o seu idioma. Primeiro foron os interruptores e as tarxetas perforadas; 
despois, as linguaxes de programación, coa súa gramática ríxida e a súa absoluta 
inflexibilidade ante o erro. A relación era asimétrica: eramos nós os que 
aprendiamos a linguaxe das máquinas. Aceptabamos cunha naturalidade finxida a 
tiranía das máquinas porque non tiñamos alternativa.  

Co tempo conseguimos achegar a linguaxe das máquinas á nosa e agora, por fin, 
xa falan connosco e coma nós. A máquina incorporouse á conversa mediante a 
cal os seres humanos construíron coñecemento durante milenios. Benvidas sexan 
as máquinas á intelixencia colectiva.  



Todo isto foi posible grazas ao traballo de investigación de científicas e científicos 
como Maite, que fixeron da súa vida profesional o estudo, a docencia e a 
investigación no procesamento da linguaxe natural e nas tecnoloxías da linguaxe. 
Procesar a linguaxe era, ata hai pouco, unha rama da IA, pero hoxe é, en esencia, a 
propia IA.  

Maite, que comezou estudando latín no instituto -eu só o cursei-, acabou 
programando algoritmos. Esa hibridación de lingüista e científica da computación 
é especialmente interesante, e no CiTIUS sabémolo ben. Como a Maite lle gusta 
salientar, na súa formación humanística reside boa parte da súa vantaxe cando 
contempla os problemas desde o punto de vista computacional.  

Engado algo que nestes tempos non é menor. Maite estudou como 
poucas persoas o discurso de odio en internet e sostivo publicamente que «a 
liberdade de expresión non o xustifica todo, non o ampara todo», e que «non temos 
que botarlle a culpa ao mundo dixital de todo o que nos pasa», porque «a 
capacidade de odiar, agredir e insultar está en todos» e as redes só a amplifican.  

A súa é unha posición valente e matizada. A ben coñecida frase «non estou de 
acordo co que dis, pero defenderei ata a morte o teu dereito a dicilo» merece, ao 
meu xuízo, dúas aclaracións. En primeiro lugar, atribúeselle erroneamente 
a Voltaire, pero foi a súa biógrafa, Evelyn Beatrice Hall, quen a escribiu en 1906 
para resumir deste xeito a actitude do filósofo -foi aquel un bo ano para a ciencia: 
pensemos no Premio Nobel concedido daquela a Ramón y Cajal, e tamén para a 
cervexa-. Pero considero aínda máis importante, para matizar a «non frase» 
de Voltaire, dicir que, sendo esencial a liberdade de expresión porque protexe as 
ideas incómodas, minoritarias ou mesmo molestas, non cabe reclamar liberdade 
para ameazar, acosar ou incitar á discriminación e á violencia. É imprescindible 
que distingamos entre expresar unha opinión, aínda que resulte incómoda, e 
empregar a palabra como un instrumento afiado para causar dano. Maite sufriu 
nas redes as palabras utilizadas como dardo ou estilete, así que pode falar diso 
por dereito propio.  

III. A persoa  

Penso que ninguén pode ser realmente un bo profesional sen ser, ao mesmo 
tempo, unha boa persoa: íntegra, responsable, xenerosa e con sólidos valores 
éticos. Maite éo, e todos os que a coñecemos sabémolo. Sábeo o seu equipo do 
laboratorio que dirixe -Discourse Processing Lab-, no que formou ducias de 
estudantes de mestrado e doutoramento; sábeno as investigadoras novas ás que 
acompaña no programa de mentoría para académicas da súa universidade; 
sábeno os estudantes de secundaria para os que, desde 2009, coorganiza a 
Olimpíada Norteamericana de Lingüística Computacional; e sabémolo no CiTIUS, 



o centro que teño a responsabilidade de dirixir, a cuxa Comisión Científica Externa 
uniuse Maite no ano da COVID-19.  

Maite contou en máis dunha ocasión que os seus pais foron sempre «apoios 
silenciosos» de todo o que fixo. Taboada, o primeiro apelido de Maite, é na nosa 
terra nome de concello e de río na provincia de Lugo, e poucos Taboada haberá 
que non teñan aquí as súas raíces. Seguro que por iso, aínda que ela se formou 
lonxe de aquí e desenvolveu a súa carreira académica  ao outro lado do Atlántico, 
Galicia forma parte íntima da súa vida. É unha residente desa Sexta Provincia 
galega que inventou quen foi o meu gran amigo Enrique Beotas -quen atopou unha 
morte prematura no accidente de Angrois-, para unir todas as galegas e galegos de 
éxito, vivan onde vivan.  

Como dicía Gabriel García Márquez, «a vida non é a que un viviu, senón a que un 
lembra e como a lembra para contala»; e cónstame que no relato que Maite fai da 
súa vida Galicia ocupa un gran espazo persoal e científico.  

IV. O que a Academia lle pide e o que lle ofrece  

Querida Maite, os Estatutos da RAGC son sobrios ao describiren os deberes dunha 
académica correspondente: basicamente, contribuír aos fins da Academia e 
propoñer iniciativas a través da túa sección, que tamén é a miña: a de 
Matemáticas, Física e Ciencias da Computación. Pero eu vou ser un pouco máis 
explícito ao relatar o que che pedimos.  

Pedímosche que sexas ponte entre Galicia e Canadá; entre as humanidades e a 
computación; entre a voz da ciencia e a conversa pública. Pedímosche que nos 
axudes a conseguir que Galicia e o galego formen parte da vangarda das 
tecnoloxías da linguaxe. Unha lingua minoritaria e minorizada como o galego terá 
un mal futuro se non somos capaces de facer que forme parte da sociedade e da 
economía dixitais. Non se trata só de que as máquinas poidan manexar o galego 
con soltura, senón de que a nosa idiosincrasia estea igualmente presente nos 
modelos de linguaxe que xa forman parte inseparable da nosa maneira de 
informarnos, aprender e traballar. Pedímosche tamén axuda para unha tarefa que 
os nosos Estatutos nos encomendan e que a unha lingüista lle resultará familiar: 
velar polo uso correcto da linguaxe científica. E pedímosche, sobre todo, que sigas 
sendo o que es: unha científica de excepción, rigorosa e exemplar, e que aínda 
vale máis como persoa.  

E que pode ofrecerche a Academia a cambio? Menos do que mereces e menos do 
que nos gustaría darche, seguro, pero máis do que pode parecerlle a quen só nos 
coñeza por estes actos e non por todo o que fai a RAGC. Esa medalla que lucirás 
co lema «Natureza e Coñecemento» supón formar parte dunha comunidade de 
persoas que dedicaron, que dedicamos, a nosa vida ao coñecemento desde 



Galicia e fóra de Galicia, pero tamén e especialmente por Galicia; persoas que te 
recibimos con afecto, mesmo con cariño, e que formamos unha intelixencia 
colectiva desde e para a ciencia galega, na que as túas ideas poderán ser máis 
útiles, chegar máis lonxe e axudar a quen debe tomar decisións de toda clase -
políticas, económicas, académicas ou sociais- a facelo tamén desde a ciencia. 
Algo especialmente importante hoxe, cando tanto se ignora e mesmo se ataca á 
ciencia, e non só por omisión, senón tamén por acción. Os exemplos son 
abundantes: o terraplanismo; o negacionismo do cambio climático; o 
movemento antivacinas; Trump afirmando que a ninguén lle importan os feitos 
científicos; e influencers ignorantes que afirman que «30 segundos de luz solar 
no perineo -no cu, vaia- equivalen a estar todo o día ao sol coa roupa posta», o que 
unido a futbolistas que recomendan que non usemos protector solar da unha 
combinación sublime».   

Golpes Bajos consideraba que os oitenta eran malos tempos para a lírica, pero 
agora parece que o son para a ciencia. Por iso, as institucións como a RAGC que 
fan da ciencia a súa razón de ser e persoas coma ti, que a enaltecen, sodes máis 
importantes ca nunca.  

Santiago Ramón y Cajal escribiu nas súas Regras e consellos sobre investigación 
científica que «toda obra grande, tanto na arte como na ciencia, é o resultado 
dunha gran paixón posta ao servizo dunha gran idea». A gran idea desta casa é que 
Galicia pode e debe facer ciencia de primeiro nivel e iso, querida Maite, 
conséguese con persoas coma ti, que ademais o fan con paixón.  

Por razóns protocolarias, correspóndelle ao presidente darche a benvida en nome 
de todos os académicos. Eu limítome ao que me corresponde como colega e 
como amigo: darche os parabéns a ti e á túa familia, que hoxe estará aínda máis 
orgullosa de ti, como o estarán todos os que te queren, entre os que podes incluír 
todas as académicas e académicos desta ilustre institución que é a RAGC.  

Moitas grazas. 


